
Tunis Respublikasının Prezidenti 
Zati-aliləri cənab Kays Sayidə

Hörmətli cənab Prezident!

Tunis Respublikasının milli  bayramı 
– Müstəqillik Günü münasibətilə Sizi 
və Sizin simanızda bütün xalqınızı öz 
adımdan və Azərbaycan xalqı adından 
ürəkdən təbrik edirəm.  

İnanıram ki, istər ikitərəfli  qaydada, 
istərsə də beynəlxalq təşkilatlar 
çərçivəsində Azərbaycan-Tunis dostluq 
münasibətlərinin inkişafı bundan  sonra 

da xalqlarımızın mənafelərinə xidmət 
edəcəkdir. 

Bu bayram günündə Sizə ən xoş 
arzularımı yetirir, dost Tunis xalqına 
əmin-amanlıq və rifah diləyirəm. 

Hörmətlə,
İlham ƏLİYEV 

Azərbaycan Respublikasının 
Prezidenti

Bakı şəhəri, 17 mart 2022-ci il

Novruz bayramının  
elmi və tarixi qaynaqları

(bax səhifə 5)

Novruz bayramınız mübarək!

Azərbaycanın yaratdığı reallıqlar regionda 
çoxtəyinatlı dəhlizin əsasını qoyur

Bölgəmizdə Azərbaycanın 
öz gücü ilə yaratdığı yeni reallıq 
nəticəsində düşmən torpaqlarımızdan 
qovuldu. Biz BMT Təhlükəsizlik 
Şurasının qətnamələrini yerinə 
yetirmiş olduq. Bu qətnamələr 27 
il ərzində guya “icra mexanizmi 
olmadığına görə” kağız üzərində 
qalırdı. Bu qətnamələr təkcə 
Ermənistan üçün deyil, bir çoxları 
başqaları üçün də 27 il idi ki, sadəcə 
olaraq, kağız parçası idi. Azərbaycan 
bütün beynəlxalq kürsülərdən bəyan 
edirdi ki, beynəlxalq hüquq bizim 
tərəfimizdədir, BMT Təhlükəsizlik 
Şurasının qətnamələri işğalçı 
qüvvələrin torpaqlarımızdan 
çıxmasını tələb edir. Amma 
bunun nəticəsi olmurdu. Nəhayət, 
Azərbaycan əsgərinin silahı 
beynəlxalq hüquq praktikasında 
və bölgəmizdə yeni reallıq yaratdı. 
Bununla da Azərbaycan özü  BMT 
Təhlükəsizlik Şurasının qətnamələrini 
icra etdi. Ölkəmizin ərazi bütövlüyü 
bərpa edildi. 30 illik işğala son 
qoyduq. 

Prezident İlham Əliyev demişdi: 
“Ümid edirəm ki, biz bölgədə bu gün 
və gələcək üçün yeni təhlükəsizlik, 
yeni əməkdaşlıq formatını təşkil 
etdik. Bu format nədən ibarət olacaq, 
bunu həyat göstərər. Hər halda 

biz bu yeni əməkdaşlıq formatının 
yaradılması üçün lazımi işləri gördük, 
öz torpaqlarımızdan düşməni qovduq 
və noyabrın 10-da imzalanmış 
bəyanatda göstərilən məsələlər 
əgər bu gün öz həllini taparsa, 
onda bölgəmizdə yeni əməkdaşlıq 
çərçivələri yaradılacaqdır”.

Beləliklə, Azərbaycan 44 
günlük müharibə zamanı təqribən 
5 min kvadratkilometrə yaxın 
ərazini döyüş yolu ilə azad edib. 
Təxminən bir o qədər – 5 min 
kvadratkilometrə yaxın ərazi də 
sonradan sülh yolu ilə qaytarılıb. 
Ordumuz Vətən müharibəsində 
düşmən üzərində tarixi qələbə 
qazandıqdan və Ermənistanın 30 
ildən bəri davam etmiş işğalına 
son qoyulduqdan sonra Prezident 
İlham Əliyev bu ərazilərin bərpa 
olunacağını, bütün şəhər və 
kəndlərimizin dirçəldiləcəyini bəyan 
etdi. Azərbaycan Prezidentinin 
son aylarda işğaldan azad edilmiş 
ərazilərimizə, eləcə də Şuşaya 
səfərləri zamanı yeni açılış 
mərasimlərində iştirak etməsi, 
eyni zamanda, yeni təməlqoyma 
tədbirlərinə qatılması göstərir ki, bu 
istiqamətdə işlər uğura davam edir. 

(ardı 3-cü səhifədə)

Bölgəmizdə yeni reallıq yarandı. Bu reallığı biz yaratdıq. 
Azərbaycan yaratdı bu reallığı. Biz düşməni torpaqlarımızdan 
qovduq. Biz BMT Təhlükəsizlik Şurasının qətnamələrini yerinə 
yetirdik. Bu qətnamələr 27 il idi ki, kağız üzərində qalırdı. Bu 
qətnamələr 27 il idi ki, sadəcə olaraq, bir kağız parçası idi, 
təkcə Ermənistan üçün yox, başqaları üçün də. Biz deyirdik ki, 
beynəlxalq hüquq bizim tərəfimizdədir, BMT Təhlükəsizlik Şura-
sının qətnamələri tələb edir, işğalçı qüvvələr torpaqlarımızdan 
çıxsın. Amma bunun nəticəsi olmadı. Biz beynəlxalq hüquq 
 praktikasında və bölgəmizdə yeni reallıq yaratdıq. 

İlham ƏLİYEV, 
Azərbaycan Pespublikasının Prezidenti

Azərbaycan 44 günlük Vətən Müharibəsini şanlı qələbə 
ilə başa vuraraq, bölgədə yeni reallıq yaratdı, düşmənin 
başını əzərək, onu torpaqlarımızdan qovaraq yeni reallıqla 

barışmağa məcbur etdi. Azərbaycan lideri İlham Əliyev cəsarətlə 
bəyan etdi ki, bundan sonra hər kəs bu reallıqla barışacaq, 
məcbur olub barışacaq, necə ki, Ermənistan barışdı.

Bu məqamda onu da qeyd edək ki,  
Azərbaycan Respublikası BMT ailəsinin 
bərabərhüquqlu üzvünə çevriləndən sonra 
beynəlxalq ictimaiyyətdə layiqli təmsil olunmaq 
imkanı qazanıb. Ötən dövr ərzində Azərbaycan 
– BMT tərəfdaşlığı yüksələn xətt üzrə inkişaf 
edib. Qoşulmama Hərəkatının sədri kimi isə 
Azərbaycan BMT platformalarında irəli sürdüyü 
qlobal təşəbbüsləri ilə fərqlənən qabaqcıl 
ölkələrdən birinə çevrilib.    

BMT Azərbaycanın Qoşulmama 
Hərəkatındakı rolunu və bu təşkilat 
çərçivəsində pandemiya ilə mübarizədə 
ölkəmizin səylərini yüksək qiymətləndirib. 
Beynəlxalq qurum Azərbaycanın irəli sürdüyü 
ətraf mühitin mühafizəsi, işğaldan azad 
olunan ərazilərdə “yaşıl enerji”nin inkişaf 
etdirilməsi, əhalinin təmiz içməli su ilə təminatı 
təşəbbüsləri də yüksək dəyərləndirib.  

(ardı 3-cü səhifədə)

B.Ə.Muradovanın 2-ci dərəcəli 
“Vətənə xidmətə görə” ordeni ilə 

təltif edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusi-
yasının 109-cu maddəsinin 23-cü bəndini 
rəhbər tutaraq qərara alıram:

Azərbaycan Respublikasının ictimai-
siyasi həyatında səmərəli fəaliyyətinə görə 
Bahar Əvəz qızı Muradova 2-ci dərəcəli 

“Vətənə xidmətə görə” ordeni ilə təltif 
edilsin. 

İlham ƏLİYEV 
Azərbaycan Respublikasının Prezidenti

Bakı şəhəri, 19 mart 2022-ci il

Prezident İlham Əliyev Novruz 
bayramı ilə bağlı paylaşım edib

Azərbaycan Respublikasının Prezidenti İlham Əliyev sosial şəbəkə  hesablarında 
Novruz bayramı ilə əlaqədar paylaşım edib.

AZƏRTAC paylaşımı təqdim edir:

Azərbaycanın Birləşmiş Millətlər Təşkilatına (BMT) üzv olduğu 1992-ci il martın 
2-dən indiyədək bu nüfuzlu beynəlxalq qurumla əməkdaşlıq daim gücləndirilib. 
Təşkilat Bakıda ilk dəfə ofisini açanda münaqişədən əziyyət çəkən qaçqınlara və 
məcburi köçkünlərə yardım göstərib. Ötən il martın 1-də isə  BMT ilə Azərbaycan 
arasında növbəti beş il üçün əməkdaşlığın əsas istiqamətlərini – gender bərabərliyi, 
ətraf mühit, inklüzivlik və digər məsələləri əks etdirən saziş imzalanıb.  

Qarabağda minaların 
təmizlənməsi prosesi 

uğurla davam edir 
Böyük Britaniyanın Azərbaycandakı səfiri Ceyms 

Şarp Trendin müxbirinin sualını cavablandırarkən 
bildirib ki, Qarabağda minaların təmizlənməsi 
 prosesi uğurla davam edir.

Səfir deyib: "Bu proses, ilk növbədə, yüz minlərlə məcburi 
köçkünün doğma yurdlarına qayıda bilməsi üçün çox vacibdir".

Ceyms Şarp qeyd edib ki, Böyük Britaniya əvvəlki 
kimi Azərbaycan Minatəmizləmə Agentliyinə minaların 
təmizlənməsi prosesində, eləcə də insanların mina təhlükəsi 
barədə məlumatlandırılmasında hər cür dəstək göstərir.

Səfir əlavə edib ki, özü şəxsən Böyük Britaniya 
şirkətlərinin minatəmizlmə üzrə məşğələlər keçdiyi Cəbrayıl 
rayonunda olub.

Azərbaycan–BMT tərəfdaşlığı 
yüksələn xətt üzrə inkişaf edir

Azərbaycanın yaratdığı reallıqlar regionda 
çoxtəyinatlı dəhlizin əsasını qoyur

(əvvəli 1-ci səhifədə)
Azərbaycan, Ermənistan və 

Rusiya liderləri arasında imzalanmış 
10 noyabr 2020-ci il tarixli üçtərəfli 
bəyanat təkcə regiondakı 30 illik 
müharibəyə son qoymadı, həm də 
region ölkələri üçün real əməkdaşlıq 
imkanları yaratdı. Bəyanatda Cənubi 
Qafqazda nəqliyyat əlaqələrinin 
bərpasını nəzərdə tutan müddəalar 
da yer alıb. Bu, əsasən sənədin 
9-cu maddəsində nəzərdə tutulur. 
Həmin maddədə qeyd edilir ki, 
bölgədəki bütün iqtisadi və nəqliyyat 
əlaqələri bərpa olunmalıdır. Elə 
həmin maddəyə əsasən, Ermənistan 
Azərbaycanın qərb bölgəsi ilə 
Naxçıvan Muxtar Respublikası 
arasında Zəngəzur dəhlizi vasitəsilə 
nəqliyyat əlaqəsinə zəmanət verib.

Regionda  nəqliyyat-
kommunikasiya əlaqələrinin bərpası 
məsələsi keçən il yanvarın 11-də 
Azərbaycan, Rusiya və Ermənistan 
liderləri arasında keçirilmiş üçtərəfli 
görüşdə də ayrıca müzakirə mövzusu 
olub. Bu işlərin görülməsi üçün 
artıq Azərbaycan, Ermənistan və 
Rusiya baş nazirlərinin müavinləri 
səviyyəsində üçtərəfli işçi qrup 
yaradılıb. İndiyədək aparılmış 
müzakirələr nəticəsində dəmir və 
avtomobil yollarının bərpası qərara 
alınıb.

Azərbaycan Prezidenti İlham 
Əliyevin təşəbbüsü ilə Zəngəzur 
dəhlizinin bərpası ilə bağlı ideyanın 
irəli sürülməsi əməkdaşlıq və 
nəqliyyat əlaqələrinin yaradılması 
baxımından son dərəcə mühümdür. 
Yaranacaq əməkdaşlıq Ermənistanın 
özü də daxil olmaqla regiondakı 
bütün ölkələrin maraqlarına xidmət 
edir. Azərbaycan bu dəhlizin 

yaradılması və nəqliyyat əlaqələrinin 
bərpası ilə bağlı öhdəliklərinə sadiq 
olduğunu dəfələrlə bəyan edib.

Ancaq Ermənistan son 
günlərə qədər Zəngəzur dəhlizi ilə 
bağlı qərara gələ bilmədiyindən 
Azərbaycan İran ərazisindən 
keçməklə Naxçıvana başqa bir yol 
çəkmək məcburiyyəti ilə üzləşdi. 
Azərbaycan Prezidenti İlham 
Əliyev bu il martın 11-də İran İslam 
Respublikasının yol və şəhərsalma 
naziri, Azərbaycan Respublikası ilə 
İran İslam Respublikası arasında 
iqtisadi, ticarət və humanitar 
sahələrdə əməkdaşlıq üzrə Dövlət 
Komissiyasının həmsədri Rüstəm 
Qasiminin başçılıq etdiyi nümayəndə 
heyətini qəbul edərkən də bu 
barədə geniş söhbət açdı. Görüşdə 
bölgədə yaranmış yeni reallıqların 
əməkdaşlıq üçün yaxşı imkanlar 
yaratdığı qeyd edildi. Xüsusilə 
nəqliyyat sahəsində imzalanan 
Azərbaycan və İran hökumətləri 
arasında İran ərazisindən keçməklə 
Şərqi Zəngəzur iqtisadi rayonu 
ilə Naxçıvan Muxtar Respublikası 
arasında yeni kommunikasiya 
bağlantılarının yaradılması haqqında 
Anlaşma Memorandumunun önəmi 
vurğulandı. Bu, dostluq əlaqələrimizin 
təzahürü kimi dəyərləndirildi və 
onun imzalanmasının yeni nəqliyyat 
yollarının açılmasına xidmət 
edəcəyinə əminlik ifadə olundu. 
Yeni dəhlizin həm nəqliyyat, həm 
də elektrik enerjisi üçün önəmli bir 
beynəlxalq dəhliz olacağı qeyd edildi. 
Vurğulandı ki, bu gün Şimal-Cənub 
Nəqliyyat Dəhlizinin bir qolu olacaq 
yeni nəqliyyat yolunun işə salınması 
istiqamətində çox mühüm addımlar 
atılır və bu, həm Şərq-Qərb, həm 

də Şimal-Cənub istiqamətlərində 
əməkdaşlıq üçün gözəl zəmin 
yaradacaq. Azərbaycan və İran 
arasında nəqliyyat sahəsində ikitərəfli 
əməkdaşlığın həm ölkələrimiz, həm 
bölgə üçün, həm də beynəlxalq 
səviyyədə önəmi bildirildi. Bu 
baxımdan aviareyslərin həyata 
keçirilməsinin böyük əhəmiyyət 
daşıdığı da vurğulandı.

Təbii ki, Azərbaycan və İran 
İslam Respublikası hökumətləri 
arasında İran ərazisindən keçməklə 
Azərbaycanın Şərqi Zəngəzur 
iqtisadi rayonu ilə Naxçıvan 
Muxtar Respublikası arasında yeni 
kommunikasiya bağlantılarının 
yaradılması haqqında Anlaşma 
Memorandumunun imzalanması 
tarixi hadisədir. Azərbaycan 
Prezidentinin köməkçisi – Prezident 
Administrasiyasının Xarici siyasət 
məsələləri şöbəsinin müdiri 
Hikmət Hacıyev də bildirib ki, bu 
nəqliyyat-kommunikasiya layihəsi 
daim Azərbaycan liderinin diqqət 
mərkəzindədir, onun icrası ilə 
əlaqədar əlaqədar qurumlara 
tapşırıqlar verilir. Bu layihənin həyata 
keçirilməsi nəticəsində uzun illər 
ərzində Ermənistanın Naxçıvanı 
blokadada saxlaması siyasətinə son 
qoyulacaq. Azərbaycanın iki regionu - 
Şərqi Zəngəzur ilə Naxçıvan arasında 
İran ərazisindən keçməklə avtomobil, 
dəmir yolu, enerji və rabitə bağlantısı 
yaradılacaq.

Qeyd etməliyik ki, layihə 
bütövlükdə regionun nəqliyyat-
kommunikasiya mənzərəsini dəyişir, 
Azərbaycan, İran və Türkiyəni 
birləşdirərək Avrasiyada avtomobil, 
dəmir yolu, elektrik enerjisi xətti və 
rəqəmsal bağlantıların daxil olduğu 
yeni çoxtəyinatlı dəhlizin əsasını 

qoyur. Bu layihənin reallaşması 44 
günlük Vətən müharibəsi nəticəsində 
Azərbaycanın ərazi bütövlüyünü 
bərpa etməsi, Prezident İlham 
Əliyev tərəfindən "dostluq sərhədi" 
adlandırılan Azərbaycan–İran 
sərhədinin ölkəmizə aid hissəsinə 
rəsmi Bakının nəzarətinin bərpası 
nəticəsində mümkün olub. Təbii 
ki, layihənin gerçəkləşməsində 
Azərbaycan ilə İran arasında 
30 il ərzində qurulmuş dostluq, 
qarşılıqlı etimad və yaxın qonşuluq 
münasibətləri mühüm rol oynayır. 
Şübhə yoxdur ki, açılacaq yeni 
dəhliz regional əməkdaşlıq, inkişaf 
və xalqların rifahı, iqtisadi-ticarət 
əlaqələrinin genişlənməsi üçün 
əlverişli şərait yaradacaq. 

Yeni iqtisadi dəhliz, eyni zamanda, 
region ölkələrində iqtisadi bazarların 
inkişafına kömək edəcək. Belə ki, 
ticarət və iqtisadi əlaqələrin artması, 
istehsalla yanaşı, idxal və ixrac 
əməliyyatlarını da təşviq edəcək. Yeni 
dəhliz təkcə tranzit ticarətinin deyil, 
həm də regional ticarətin və istehsalın 
inkişafına təsir edəcək. Belə ki, 
region ölkələrinin hər birinin ayrı-ayrı 
ixtisaslaşdığı məhsullar mövcuddur 
ki, qonşu ölkələrdə bu məhsullara 
tələbat var. Yeni kommunikasiyaların 
açılması sayəsində region ölkələri 
arasında ticarət dövriyyəsi arta, 
yüzlərlə yeni iş yeri açıla bilər. Bu 
mühüm dəhliz üzərində, xüsusilə də 
nəqliyyat və avtomobil hablarında 
xüsusi ticarət mərkəzlərinin, yolüstü 
ticarət sahələrinin inkişafı da labüd 
olacaq. Bunun nəticəsində isə 
milyardlarla gəlir əldə edən region 
ölkələrində rifah səviyyəsi xeyli 
yüksələcək.

Paşa ƏMİRCANOV,  
“Xalq qəzeti”

Azərbaycan–BMT tərəfdaşlığı yüksələn xətt üzrə inkişaf edir
(əvvəli 1-ci səhifədə)

Azərbaycan – BMT tərəfdaşlığının 
mövcud olduğu 30 il ərzində ölkəmiz 
adı çəkilən nüfuzlu beynəlxalq təşkilatın 
Dayanıqlı İnkişaf Məqsədlərinin həyata 
keçirilməsinə də xüsusi önəm verib. 
Respublikamız dünyada 2030-cu il 
Gündəliyinin icrası ilə bağlı 3-cü Kö-
nüllü Milli Hesabatını təqdim edən 12 
ölkədən biri, öz regionunda isə ilk dövlət 
kimi qeydə alınıb. Dayanıqlı İnkişaf 
Məqsədlərinin nailiyyət indeksi üzrə 
mümkün 100 xaldan 72,4 xal toplayan 
Azərbaycan regionda ən yaxşı nəticə 
göstərərək ötən il üzrə Dayanıqlı İnkişaf 
Hesabatında 165 ölkə arasında 55-ci 
yeri tutub. Hesabatda Azərbaycanın 
yoxsulluğun azaldılması, səhiyyə, 
qidalanma, qadınların əmək baza-
rında iştirakı, təmiz su və sanitariya, 
enerjiyə əlçatanlıq, internet istifadəsi, 
nəsli kəsilmək təhlükəsi olan canlıların 
mühafizəsi, əhalinin rifahının yaxşılaşdı-
rılması, şəhər və yaşayış məntəqələrinin 
davamlı inkişafı sahələrində əldə 
etdiyi tərəqqi BMT tərəfindən yüksək 
qiymətləndirilib.  

Yeri gəlmişkən, BMT-nin Dayanıqlı 
İnkişaf Məqsədlərinin reallaşdırılması 
istiqamətində görülən işlər nəticəsində 
2021-ci ildə 2020-ci ilə nisbətən ümumi 
daxili məhsulun real ifadədə 5,6 faiz, 
qeyri-neft sektorunun 7,2 faiz artması, 
ümumilikdə isə pandemiya səbəbindən 
səngiyən iqtisadi fəallığın 2021-ci ildə 
bərpası bunun bariz ifadəsidir.

Azərbaycan–BMT tərəfdaşlığından 
danışarkən onu da qeyd edək ki, sülh 
və davamlı inkişaf bir-biri ilə hər zaman 
sıx bağlı olub və bir-birini gücləndirib. 
Məhz elə buna görə də 2030-cu 
ilədək Dayanıqlı İnkişaf Gündəliyində 
 BMT-yə üzv dövlətlər inkişaf üçün 
sülhün vacibliyini yekdilliklə qəbul edib. 
Məsələn, Azərbaycan Prezidenti İlham 
Əliyev Vətən müharibəsinin başlan-
masından bir neçə gün əvvəl BMT 
Baş  Assambleyasının 75-ci sessiyası 
çərçivəsində bu beynəlxalq təşkilatın 
75 illiyinə həsr olunan Yüksək Səviyyəli 
İclasında bildirib ki, bütün üzv dövlətlər 
BMT Nizamnaməsinə qoşulmaqla hər 
hansı bir ölkənin siyasi müstəqilliyinə 
və ərazi bütövlüyünə qarşı güclə 
hədələmək və gücün tətbiqindən 
çəkinmək öhdəliyi götürdükləri hal-
da, Ermənistan öz öhdəliklərini ko-
bud şəkildə pozub və respublikamıza 
qarşı hərbi təxribat törədib. Ermənistan 
Azərbaycanın Qarabağ bölgəsinin 
dağlıq hissəsini və ətraf yeddi rayonunu 
uzun illərdir ki, işğalda saxlayıb. BMT 
Təhlükəsizlik Şurasının  1993-cü ildə 
yekdilliklə qəbul edilən  822, 853, 874 
və 884 nömrəli qətnamələrində uydurma 

“Dağlıq Qarabağ xalqı” və onun “təyini-
müqəddərat hüququ”nun adı çəkilməyib, 
Azərbaycana qarşı güc tətbiq edilməsi 
və onun ərazilərinin işğal olunması 
pislənilib, Azərbaycanın suverenliyinə 
və ərazi bütövlüyünə, onun beynəlxalq 
sərhədlərin toxunulmazlığına hörmət 
etməyin vacibliyi, Qarabağın dağlıq 
hissəsinin Azərbaycanın tərkib hissəsi 
olması təsdiqlənib, işğalçı qüvvələrin 
ölkəmizin işğal altında olan bütün 
ərazilərindən dərhal, tamamilə və qeyd-
şərtsiz çıxarılması tələb edilib. Digər 
beynəlxalq təşkilatların qəbul etdiyi, 
dünya birliyinin vahid mövqeyini ifadə 
edən çoxsaylı sənədlər də bu ruhda 
tərtib olunub. 

Lakin bütün bunlara baxmaya-
raq, Ermənistan ordusunun  2020-ci 
il sentyabrın 27-də təxribat törədərək, 
ölkəmizə hücuma keçməsi, müxtəlif 
növ silahlardan, o cümlədən ağır 
artilleriyadan istifadə edərək yaşayış 
məntəqələrimizi və hərbi mövqelərimizi 
bir neçə istiqamətdən atəşə tutma-
sı Azərbaycan Silahlı Qüvvələrini 
əks-hücum əməliyyatlarına başlama-
ğa məcbur etdi. Prezident, Ali Baş 
 Komandan İlham Əliyevin rəhbərliyi ilə 
ordumuz 44 gün davam edən müharibə 
gedişində möhtəşəm qələbələr qaza-
naraq, dünya hərb tarixinə yeni şanlı 
səhifələr yazdı. Silahlı qüvvələrimiz 
döyüş meydanında Ermənistanın “güclü, 
məğlubedilməz” ordu mifini darmada-
ğın etdi. Bununla da BMT Təhlükəsizlik 
Şurasının  müvafiq qətnamələrini hərbi 
yolla reallaşdırdı.  

Qarabağ və ətraf ərazilərimiz işğal 
dövründə yerlə-yeksan edilib. Vətən 
müharibəsində qazanılan ədalətli 
qələbəmizdən sonra bu torpaqlarda-
kı şəhər və kəndlərimizin bərpasına 
başlanılıb, keçmiş məcburi köçkünlərin 
ləyaqətli və təhlükəsiz şəkildə öz yurd-
larına geri qayıtmaları qarşıya mühüm 
vəzifə kimi qoyulub.  

Azərbaycan hazırda münaqişədən 
zərər çəkmiş ərazilərində əsaslı 
yenidənqurma və bərpa işləri aparır, ən 
qabaqcıl standartları və texnologiyaları 
tətbiq etməklə fəaliyyətini ardıcıl şəkildə 
genişləndirir və sürətləndirir. Davamlı in-
kişaf prinsiplərini əsas tutaraq işğalçıdan 
təmizlənən torpaqlardakı dirçəliş prosesi 
ölkəmizin Davamlı İnkişaf Məqsədlərinə 
daha da yaxınlaşmasını gerçəkləşdirmək 
baxımından Azərbaycan üçün mühüm 
əhəmiyyət daşıyır.

Azad edilən torpaqlarda  hazırda 
reabilitasiyaya mane olan əsas məqam 
bu ərazilərin erməni faşizmi tərəfindən 
minalarla çirkləndirilməsidir. Bu, keçmiş 
məcburi köçkünlərin təhlükəsiz şəkildə 
qayıtmasına və sürətli yenidənqurmaya 
əngəl törədir. Ona görə də  hazırda 

bu məsələnin həllinə BMT-nin 
Məskunlaşma Proqramı da qoşul-
mağa, dünyanın müxtəlif ölkələrində 
postmünaqişə şəraitində şəhərlərin qu-
rulmasında, dayanıqlı şəhər inkişaf kon-
sepsiyalarının yaradılmasında təcrübəsi 
ilə  Azərbaycan hökuməti ilə də sıx 
əməkdaşlığa hazır olduğunu bildirir.  

Azərbaycanın COVID-19-un 
nəzarətdə saxlanılması üçün vaxtında 
gördüyü təsirli və adekvat tədbirləri, 
habelə pandemiyaya, “peyvənd 
millətçiliyi”nə qarşı beynəlxalq 
həmrəyliyin gücləndirilməsi istiqamətində 
də mühüm qlobal təşəbbüslərlə çıxış 
edib. BMT Baş Assambleyasının Xüsusi 
Sessiyası, peyvəndlərdən bərabər və 
universal istifadənin təmin edilməsinə 
dair qətnamələr bunun bariz nümunələri 
kimi beynəlxalq ictimaiyyət tərəfindən 
yüksək dəyərləndirilib. Həmrəylik 

əlaməti olaraq koronavirusla mübarizəni 
dəstəkləmək məqsədilə Azərbaycan 
birbaşa və ya Ümumdünya Səhiyyə 
Təşkilatı vasitəsilə 80-ə yaxın ölkəyə 
maliyyə və humanitar yardım göstərib. 
Azərbaycan, həmçinin qlobal tədbirlərlə 
bağlı konkret tövsiyələr hazırlaya biləcək 
BMT-nin COVID-19-dan sonra Qlobal 
Bərpa üzrə Yüksək Səviyyəli Panelinin 
təsis edilməsi təşəbbüsü ilə çıxış edib. 
Bundan başqa, Azərbaycan Qoşulma-
ma Hərəkatına rəhbərlik edən ölkə kimi 
postpandemiya dövrünün müzakirəsi 
üçün Qoşulmama Hərəkatına üzv 
dövlətlərin növbəti yüksək səviyyəli ic-
lasının təşkil edilməsini qarşıya mühüm 
vəzifə kimi qoyub. 

Azərbaycan dövləti  hazırda 
keyfiyyətcə yeni bir dövrə – 
 2021‒2030-cu illəri əhatə edən strateji 
mərhələyə daxil olub. Ölkənin ərazi 

bütövlüyünün bərpası ilə səciyyələnən 
yeni strateji dövrdə dərin struktur-institu-
sional islahatlar hesabına yüksək iqtisadi 
artım mənbələrinin tapılması vasitəsilə 
Azərbaycan dövlətinin qüdrətinin daha 
da artırılması, yüksək rifah cəmiyyətinin 
qurulması, azad edilmiş bölgələrə 
tarixi qayıdış və əbədi məskunlaşmanın 
gerçəkləşdirilməsi  prioritet istiqamət 
kimi diqqətdə saxlanılıb.    

Prezident İlham Əliyev bu il martın 
5-də BMT-nin Məskunlaşma Proqramı-
nın icraçı direktoru Maimuna Mohd Şərifi 
qəbul edərkən bütün bunlar barədə 
ətraflı bəhs edib. Dövlətimizin başçısı 
Azərbaycanın BMT-nin çox fəal üzvü ol-
duğunu, bu beynəlxalq təşkilatın müxtəlif 
qurumları ilə uğurla əməkdaşlıq həyata 
keçirdiyini vuğulayıb. Ölkə rəhbəri buna 
misal olaraq, BMT-nin Məskunlaşma 
Proqramı tərəfindən  bərabərlik, 

 yoxsulluğun azaldılması və urbanizasi-
ya dəyərlərinin təşviq edildiyini diqqətə 
çatdırıb.

Dövlətimizin başçısı söhbət zamanı 
Azərbaycanda yoxsulluğun azaldılması 
ilə bağlı vəziyyətə də toxunub: “Yoxsul-
luğun azaldılması ilə bağlı hesab edirəm 
ki, biz bu qlobal bəlanın öhdəsindən 
uğurla gələ bildik və Azərbaycanda yox-
sulluğun səviyyəsi təxminən beş faizdir. 
Bu da onu göstərir ki, sərvətin bərabər 
şəkildə bölüşdürülməsi üçün biz enerji 
sektorundan qaynaqlanan gəlirlərdən 
müvafiq şəkildə istifadə edə bilmişik. 
Əlbəttə, iqtisadi islahatlarla, məşğulluqla 
bağlı yeni imkanlar Azərbaycanda yeni 
mənzərə yaradacaqdır, çünki əhalimiz 
artır. Buna görə də məşğulluqla və 
əlbəttə ki, bununla birbaşa əlaqəli olan 
yoxsulluğun səviyyəsi ilə bağlı məsələlər 
xüsusi əhəmiyyət kəsb edir”.  

Yeri gəlmişkən, respublikamızda 
pozitiv demoqrafik artım şəraitində 
yoxsulluq səviyyəsinin əhəmiyyətli 
dərəcədə azaldılması bu istiqamətdə 
həyata keçirilən tədbirlərin, eləcə də, 
BMT-nin Dayanıqlı İnkişaf Məqsədlərinin 
daim diqqət mərkəzində saxlanılması 
nəticəsində gerçəkləşib. Xatırladaq 
ki, Dayanıqlı İnkişaf Məqsədləri dün-
yada həyat səviyyəsini yüksəltmək, 
bərabərsizliyi azaltmaq, dayanıqlı iqtisa-
di inkişafa təkan vermək kimi vəzifələrin 
icrasını qarşıya mühüm vəzifə kimi qo-
yub. Uğurla reallaşdırılan inkişaf strate-
giyası nəticəsində Azərbaycanda yoxsul-
luq son 18 ildə 49 faizdən 5 faizə enib. 
“Bərabərsizliyin azaldılması” məqsədinə 
gəlincə, Azərbaycan gəlirlərin ədalətli 
bölgüsünün səviyyəsinə görə dünya 
üzrə ən yüksək pillələrdə qərarlaşıb.

Azərbaycanda aparılan sosial-iqtisa-
di islahatlar, əldə edilən makroiqtisadi 
sabitlik və yoxsulluğun aşağı olması 
həyat səviyyəsinə müsbət təsir göstərir. 
Respublikamızda yüksək həyat tərzi 
üçün ən müasir infrastruktur və təminat 
mövcuddur. Azərbaycanın dünya iqti-
sadiyyatına sürətli inteqrasiyası ixracın 
genişlənməsini şərtləndirir, bu şəraitdə 
ticarət tərəfdaşlarının sayı da ilbəil artır. 
Hazırda dünyanın 180 ölkəsi ilə ticari-iq-
tisadi əlaqələr həyata keçirilir. 

Xarici bazarda rəqabətin 
kəskinləşməsinə baxmayaraq, ölkə 
məhsul ixracında öz payını qoruyur və 
bu paya görə Azərbaycan 200-ə yaxın 
dövlət arasında ilk 70-likdə qərarlaşıb. 
Əlverişli biznes mühiti və iqtisadiyyatın 
rəqabət qabiliyyəti adambaşına gəlir 
səviyyəsinin artmasına nail olmaq üçün 
əsas şərt rolunu oynayıb.

Vaqif BAYRAMOV,  
“Xalq qəzeti”

Azərbaycan dünya birliyində 
ləyaqətlə təmsil olunur 

Azərbaycan BMT Baş Assambleyasının 
işində fəal iştirak edibdir və bu proses uğurla 
davam edir. Belə ki, 1994 və 1995-ci illərdə 
BMT BA-nın 49-cu və 50-ci sessiyalarında 
Azərbaycan xalqının ümummilli lideri Heydər 
Əliyev Azərbaycan Respublikasının nümayəndə 
heyətinə başçılıq etmişdir. 

2003-cü ilin sentyabrında o vaxt Azərbaycan 
Respublikasının Baş naziri olan cənab İlham 
Əliyev BMT BA-nın 58-ci sessiyasında milli 
sosial-iqtisadi inkişaf, regional və beynəlxalq 
təhlükəsizliyə qarşı təhdidlərlə bağlı parlaq və 
dərin məzmunlu çıxış etmişdir.

2004-cü ilin sentyabrında öz işinə başla-
mış BMT Baş Assambleyasının 59-cu sessi-
yasının ümumi müzakirələrində iştirak etmiş 
Azərbaycan nümayəndə heyətinə Azərbaycan 
Respublikasının Prezidenti cənab İlham Əliyev 
başçılıq etmişdir. 

Azərbaycan BMT-nin bir çox xüsusi qurum 
və orqanları ilə fəal və səmərəli əməkdaşlıq 
edir. Onların sırasında BMT-nin İnkişaf 

 Proqramı, BMT-nin Qaçqınlar üzrə Ali Komis-
sarı, BMT-nin Uşaq Fondu, BMT-nin Təhsil, 
Elm və Mədəniyyət Təşkilatı, Sənaye İnkişaf 
Təşkilatı, Ümumdünya Səhiyyə Təşkilatı, 
BMT-nin Qadınlar Fondu, Atom Enerjisi 
üzrə Beynəlxalq Agentlik, Nüvə Sınaqları-
nın Hərtərəfli Qadağan olunması haqqında 
Müqavilə Təşkilatı və s. qeyd etmək olar.

Azərbaycan 2012-2013-cü illərdə dün-
yanın 150-dən çox ölkəsinin səsi ilə BMT 
Təhlükəsizlik Şurasının qeyri-daimi üzvü seçilib. 
Bu fakt ölkəmizin bütün dünyada artan nüfuzun-
dan xəbər verir.

Əlamətdar haldır ki, bu il martın 18-də Şuşa 
şəhərində Azərbaycan–BMT tərəfdaşlığının 
30 illiyinə həsr olunmuş toplantı keçirilib. 
Tədbirdə Azərbaycan Respublikasının yüksək 
səviyyəli dövlət və hökumət rəsmiləri, BMT-nin 
ölkəmizdəki rezident əlaqələndiricisi, BMT-nin 
Azərbaycandakı qurumlarının rəhbər şəxsləri 
iştirak ediblər.

Toplantı iştirakçıları əvvəlcə təyyarə ilə 
Qarabağın hava qapısına – Füzuli Beynəlxalq 
Hava Limanına gəliblər. Aeroport ilə yaxından 
tanış olduqdan sonra Zəfər yolu ilə Şuşaya 
səfər ediblər.

Azərbaycan Respublikası Prezidentinin 
köməkçisi – Prezident Administrasiyasının 
Xarici siyasət məsələləri şöbəsinin müdiri 
Hikmət Hacıyev tədbirdə çıxış edərək bildirib ki, 
Azərbaycan-BMT əməkdaşlığı 1990-cı illərdən 
bəri dəyişib. Həmin illərdə Azərbaycan humani-
tar yardım alan bir ölkə idi. Lakin 30 ildən sonra 
bugünkü Azərbaycan beynəlxalq ictimaiyyətin 
və BMT ailəsinin tamhüquqlu üzvüdür.

Anar AĞAYEV,  
Azərbaycan Tibb Universitetinin 
professoru, tibb elmləri doktoru 

Azərbaycan öz müstəqilliyini bərpa etdikdən bir müddət sonra – 1992-ci ilin 
mart ayının 2-də Birləşmiş Millətlər Təşkilatına üzv qəbul edilmişdir. Artıq o 
dövrdən 30 il keçmişdir. Bu, Azərbaycan dövlətçiliyinin müasir tarixində olduqca 
mühüm hadisədir. 

Qeyd etmək lazımdır ki, həmin dövrdə işğalçı Ermənistanın təcavüzü 
nəticəsində ölkəmizdə humanitar vəziyyət ciddi şəkildə pisləşmişdi. Doğma 
yurd yerlərindən qovulan qaçqın və məcburi köçkünlərin sayı 1 milyondan çox 
idi. Belə bir vəziyyətdə BMT-nin Baş Assambleyası 1993-cü ildə keçirdiyi 85-ci 
plenar iclasında “Azərbaycanda olan qaçqın və məcburi köçkünlərə fövqəladə 
beynəlxalq yardımın göstərilməsi haqqında” qətnamə qəbul etmişdir.




